
GOUVÈNÈ HOCHUL ANONSE GAYAN REJYON KAPITAL YO NAN KAD INISYATIV 
REVITALIZASYON ANBA LAVIL AK PWOGRAM NY FORWARD LA  

  
Vilaj Catskill resevwa 10 milyon dola nan DRI; Vil ak Vilaj Greenwich, ak Vilaj 

Athens resevwa 4.5 milyon dola yo chak nan NY Forward  
  

Lokalite yo dwe sètifye nan kad Pwogram Kominotè ki an Favè Lojman Gouvènè 
Hochul la pou resevwa finansman nan pwogram DRI oswa nan pwogram NY 

Forward la  
  
  
Gouvènè Kathy Hochul te anonse jodi a Vilaj Catskill pral resevwa yon finansman 10 
milyon dola kòm gayan Rejyon Kapital nan uityèm faz Inisyativ Revitalizasyon Anba 
Lavil (Downtown Revitalization Initiative, DRI) la, epi Vil ak Vilaj Greenwich ak Vilaj 
Athens pral resevwa yo chak 4.5 milyon dola kòm gayan Rejyon Kapital nan twazyèm 
faz NY Forward. Nan 8èm faz Inisyativ Revitalizasyon Anba Lavil la ak 3èm faz 
Pwogram NY Forward, chak nan 10 rejyon devlopman ekonomik eta a yo ap resevwa 
10 milyon dola, pou bay yon angajman total eta a ki se 200 milyon dola nan finansman 
ak envestisman pou ede kominote yo estimile ekonomi yo nan transfòme anba lavil yo 
pou yo vin tounen katye ki dinamik.  
  
"Envesti nan revitalizasyon anba lavil nou yo enpòtan, epi gras ak envestisman sa yo, n 
ap fè yo vin destinasyon ki pi dinamik pou fanmi yo ak vizitè yo pandan n ap ede biznis 
yo pwospere ak reyisi," Gouvènè Hochul te deklare. "Kominote nan Rejyon Kapital la 
pral benefisye envestisman sa yo pandan y ap kreye tou yon peyizaj yo repanse ki gen 
ladann plis lojman ak opòtinite pou tout moun gras a inisyativ an Favè Lojman nou an."  
  
Pou yo resevwa finansman swa nan Inisyativ Revitalizasyon Anba Lavil (DRI) oswa nan 
pwogram NY Forward, lokalite yo dwe sètifye nan Pwogram Kominote an Favè Lojman 
(Pro-Housing Communities Program) Gouvènè Hochul la — yon politik inovatè ki kreye 
pou rekonèt ak rekonpanse minisipalite k ap travay aktivman pou debloke potansyèl 
lojman yo. Inisyativ Kominote an Favè Lojman Gouvènè Hochul la bay jiska 650 milyon 
dola chak ane nan fon diskresyonè pou kominote ki angaje pou ogmante rezèv lojman 
yo; jiska dat, yo deja sètifye 287 kominote atravè Nouyòk kòm Kominote an Favè 
Lojman. Ane sa a, Gouvènè Hochul ap pwopoze yon lòt finansman 100 milyon dola pou 
sipòte pwojè enfrastrikti ki nesesè pou kreye nouvo lojman nan Kominote an Favè 



Lojman yo, ak 10.5 milyon dola pou asistans teknik pou ede kominote k ap chèche 
ankouraje kwasans lojman.  
  
Anpil nan pwojè yo finanse atravè DRI ak NY Forward sipòte ajanda abòdabilite 
Gouvènè Hochul la. DRI te envesti nan kreyasyon plis pase 4,400 inite lojman — 1,823 
ladan yo se lojman abòdab oswa yo aksesib pou mendèv la. Pwogram yo te angaje plis 
pase 8.5 milyon dola nan 11 pwojè ki bay gadri ak fòmasyon pou travayè gadri abòdab 
oswa gratis. DRI ak NY Forward te envesti tou nan kreyasyon pak piblik, atizay piblik — 
tankou penti nan mi ak eskilti — ak sit atizay, mizik ak kiltirèl ki ofri opòtinite gratis pou 
lwazi ak amizman deyò.  
  
Prim 10 milyon dola nan kad Inisyativ Revitalizasyon Anba Vil pou Catskill  
Vilaj Catskill ofri yon eksperyans patikilye gras ak konbinezon yon achitekti istorik 
enpresyonan, yon Lari Prensipal pou pyeton ak aksè nan bòdmè ak wiso espektakilè 
Catskill nan sant kominote a. Distri ki gen wiso anba lavil la pou pyeton, ki mezire plis 
ke 2 kilomèt (1 1/2 mil) anglobe anba lavil Vilaj la. Avèk yon melanj magazen, restoran, 
biznis, sit kiltirèl ak rezidans, li se kè Vilaj la ak tout rejyon an. Vilaj la prevwa kontinye 
elaji òf anba lavil la epi kreye yon kominote ki ankò pi dinamik ak aktif. Pwojè DRI 
potansyèl y ap planifye yo enkli yon melanj pwojè piblik ak prive, soti nan amelyorasyon 
enfrastrikti rive nan nouvo lojman ak renovasyon istorik, nan objektif pou yo kreye 
nouvo espas kiltirèl ak komèsyal ki, ansanm, pral kontribye plis nan revitalizasyon 
kreyatif ak ekonomik nan koridò sa a. Sa a pral pèmèt objektif devlopman ekonomik ki 
pi laj pou Vilaj la ak rejyon an pwogrese, epi pote yon nouvo souf ak enèji nan Catskill 
ak rejyon an pou sipòte yon kalite lavi dirab ak amelyore pou rezidan yo ak vizitè yo.  
  
Prim 4.5 milyon dola NY Forward pou Greenwich  
Vil ak Vilaj Greenwich anvizaje yon koridò anba lavil ki dinamik, dirab ki se kè kominote 
a ak yon destinasyon rejyonal. Zòn pwojè Greenwich NY Forward la ki baze sou karaktè 
istorik ki rich ak idantite kominotè solid zòn nan, pral evolye an yon distri pou pyeton, ki 
konekte, ki ofri yon seri opòtinite komèsyal, rezidansyèl ak lwazi pou rezidan yo ak vizitè 
yo. Efò revitalizasyon yo pral konsantre sou amelyore koneksyon sou koridò Route 
29/Main Street la, epi ankouraje devlopman entèkalè transfòmatè ki ranfòse ekonomi 
lokal la. Yo pral elaji divèsite lojman yo pou akeyi moun tout kalite laj ak revni, k ap 
sipòte estati Greenwich kòm yon Kominote ki an Favè Lojman. Zòn NY Forward la 
tonbe tou nan Zòn Opòtinite Greenwich Brownfield yo deziyen, sa ki garanti aliyman 
sou planifikasyon alontèm ak kontribisyon kominote a. Vizyon sa a prezève cham istorik 
Greenwich pandan l ap sezi opòtinite devlopman modèn, kreye yon anviwònman k ap 
pwospere ak enklizif kote biznis yo fleri, rezidan yo jwi yon bon kalite lavi epi vizitè yo 
atire nan melanj inik istwa, bote natirèl ak lespri kominotè zòn nan.  
  
Prim 4.5 milyon dola NY Forward pou Athens  
Athens se yon vilaj ki gen yon cham enkonparab ki gen yon anbyans inik dekontrakte ki 
sitiye sou pati lwès Rivyè Hudson. Li konekte ak atizay, kilti, lwazi ak yon chwa lojman 
klas mondyal ki atire vizitè, navigatè kannòt ak atis. Vilaj la te deja travay pou fè anba 
lavil la vin pi aksesib pou mache, pi akeyan, pi rezistan ak adapte ak klima – sa ki fè li 
prepare pou benefisye pwogram NY Forward la. Vizyon kominote a se rete yon vilaj 



akeyan ki selebre fanmi ak kominote. Pou yo fè sa, yo prevwa amelyore Second Street 
nan kè anba lavil la pandan y ap rann li pi konfòm ak nòm sou Lwa pou Ameriken ki 
Andikape (Americans with Disabilities Act, ADA) yo, ogmante frekantasyon a pye nan 
biznis lokal yo epi sipòte atizay ak kilti; ogmante aksè nan rivyè; epi ogmante chwa 
rezidans yo, kay ak apatman ki aksesib ak abòdab.  
  
Sekretè Deta Nouyòk la, Walter T. Mosley, te deklare, "Anba lavil nan tout Eta a ap 
revigore gras a pwogram Inisyativ Revitalizasyon Anba Lavil ak NY Forward nou yo, e 
nou kontan anpil pou n wè lòt seri kominote yo ap resevwa finansman transfòmatè sa a. 
Catskill, Greenwich ak Athens, yo tout se kominote egzanplè ki reflete bote natirèl ak 
istwa Rejyon Kapital la, epi ki pral benefisye anpil nan pwogram sa yo. Mwen pa ka 
tann pou m wè pwojè chak kominote sa yo pou amelyore anba lavil yo pou rezidan ak 
vizitè yo."  
  
Prezidan, Direktè Egzekitif Jeneral ak Komisè Empire State Development (ESD), 
Hope Knight, te deklare, "Envestisman estratejik pou sipòte ak ankouraje nouvo 
kwasans dirab nan sant iben nou yo se te youn nan pilye nan plan devlopman kominotè 
nou an anba direksyon Gouvènè Hochul. Finansman yo bay Catskill, Athens ak 
Greenwich, lè yo eksplwate li avèk atou lokal inik chak kominote yo, sa pral ede kreye 
espas ki dinamik pou akeyi rezidan yo ak vizitè yo."  
  
Komisè Biwo Renouvèlman Kay ak Kominote Eta Nouyòk (New York State Homes 
and Community Renewal) la, RuthAnne Visnauskas, te deklare "Envestisman 
transfòmatè sa yo nan Catskill, Greenwich ak Athens fè pati kontinite Inisyativ 
Revitalizasyon Anba Lavil la ak istwa NY Forward pou revitalize kominote Rejyon 
Kapital yo nan kolaborasyon ak lidè lokal yo. Gras ak prim yo bay jodi a, twa kominote 
sa yo pral benefisye byento plis dinamik, yon pi bon aksesiblite ak nouvo opòtinite 
lojman. Mèsi a Gouvènè Hochul pou angajman kontinyèl li an favè envestisman 
entelijan nan rejyon yo nan Eta nou an."  
  
Senatè Eta, Michelle Hinchey, te deklare, "Catskill ak Athens se egzanp eksepsyonèl 
de sa devlopman ekonomik riral ka fè pou ti kominote nan nò eta — sipòte kèk nan ti 
biznis ozalantou yo ki pi merite yo, amelyore kalite lavi pou fanmi lokal yo, ranfòse 
koneksyon ak atizay ak lwazi deyò, epi atire kalite envestisman entelijan ki kreye 
opòtinite dirab. Resevwa prim DRI ak NY Forward se yon gwo evènman pou zòn riral 
tankou pa nou yo, e mwen vle felisite Catskill ak Athens pou yon reyalizasyon 
enteresan konsa. Konte Greene gen anpil rezon pou l fyè, epi mwen remèsye Gouvènè 
Hochul paske li rekonèt potansyèl enkwayab nan revitalize kominote dinamik sa yo".  
  
Senatè Eta Jake Ashby, te deklare, "Envestisman eta sa a pral ranfòse angajman 
kontinyèl Greenwich pou l konstwi yon pòtfèy lojman divèsifye, revitalize enfrastrikti 
transpò ak sipòte ti biznis yo - resèt pou devlopman ekonomik yo teste. Nou rekonesan 
pou kolaborasyon ki reyisi ant Greenwich ak fonksyonè leta yo."  
  
Manm Asanble, Carrie Woerner, te deklare, "Mwen ta renmen remèsye Gouvènè 
Hochul pou atansyon kontinyèl li sou ti vil ak ti vilaj Nouyòk yo. Vil ak Vilaj Greenwich 



gen yon istwa rich ak yon avni ki pwometè. Prim NY Forward sa a pral ede kominote sa 
yo konkretize vizyon yo."  
  
Prezidan Konsèy Vilaj Catskill la, Joseph Kozloski, te deklare, "Nou onore anpil pou 
nou resevwa prim sa a nan men Gouvènè Hochul ak Ekip ESD Eta Nouyòk la. 
Rekonesans sa a pa sèlman valide efò kontinyèl nou yo pou revitalize Catskill, men tou 
li souliyen angajman nou pou ankouraje kwasans dirab ak amelyore kalite lavi kominote 
nou an. Avèk finansman DRI a, nou kontan anpil pou n pouswiv transfòmasyon anba 
lavil nou an pou tounen yon sant ki dinamik ki atire vizitè, sipòte biznis lokal yo, epi 
kreye nouvo opòtinite pou rezidan nou yo. Nou rekonesan pou sipò eta a epi nou 
kontan pou n travay ansanm"  
  
Majistra Vilaj Athens, Amy Serrago, te deklare, "Prim sa a chanje sitiyasyon Vilaj 
Atèn lan, e nou pa ta ka plis kontan. Nou ekstrèmman rekonesan anvè Gouvènè Hochul 
ak Konsèy Devlopman Ekonomik (Economic Development Council) Rejyon Kapital la 
paske yo wè potansyèl bèl vilaj istorik Rivyè Hudson nou an. NY Forward ofri opòtinite 
pou revitalize anba lavil la ak yon kominote kiltirèl solid, yon pak bò rivyè ki reziste a 
chanjman klimatik, kwasans ekonomik gras ak kreyasyon lojman ki pi abòdab ak pi bon 
travay ki pi pre kay sa yo. Mwen pa ka tann pou m travay pou pèmèt pwojè yo reyalize!"  
  
Majistra Vilaj Greenwich, Amanda Hurley, te deklare, "Vilaj ak Vil Greenwich deja ap 
pwospere, epi sibvansyon NY Forward sa a pral ede nou pwofite siksè sa a. 
Envestisman sa a ranfòse patenarya nou epi li alimante elan Plan Global nou an—nan 
amelyore anba lavil nou an, elaji opòtinite lojman, ak sipòte biznis lokal yo. Nou kontan 
anpil pou n kontinye fasone yon avni kote Greenwich rete yon kominote dinamik, 
akeyan, ak dirab pou tout moun. Mèsi a Gouvènè Hochul ak Eta Nouyòk paske yo te 
kwè nan vizyon nou."  
  
Ko-Prezidan Konsèy Devlopman Ekonomik Rejyon Kapital la, Ruth Mahoney ak 
Doktè Havidán Rodríguez, te deklare, "Catskill, Greenwich ak Athens mete an valè 
istwa, cham ak peyizaj espektakilè rejyon an, epi prim DRI ak NY Forward yo pral 
kontribye pou kreye kote ki ankò pi atiran. Kominote sa yo nan Rejyon Kapital la pral 
konkretize yo chak, plan pou amelyorasyon estratejik ki pral kreye lojman adisyonèl, pi 
bon koneksyon ak anba lavil dinamik ki pral alimante nouvo opòtinite ekonomik."  
  
Kounye a, Catskill, Greenwich ak Athens pral kòmanse pwosesis elaborasyon yon Plan 
Envestisman Estratejik (Strategic Investment Plan) pou revitalize anba lavil yo a. Yon 
Komite Planifikasyon Lokal (Local Planning Committee) ki gen ladan reprezantan 
minisipal yo, lidè kominotè yo ak lòt pati konsène yo pral dirije efò sa, epi y ap resevwa 
sipò nan men yon ekip espesyalis nan sektè prive a ak planifikatè eta a yo. Plan 
Envestisman Estratejik la pral gide envestisman fon sibvansyon DRI ak NY Forward yo 
nan pwojè revitalizasyon ki pare pou egzekisyon, pral avanse vizyon kominote a pou 
anba lavil yo epi ki ka pwofite ak elaji envestisman eta a.  
  



Konsèy Devlopman Ekonomik Rejyonal Rejyon kapital la te fè yon egzamen apwofondi 
epi konpetitif sou pwopozisyon kominote yo atravè rejyon an te soumèt, epi li te 
konsidere tout kritè yo anvan li rekòmande kominote sa yo kòm kandida.  
  
Enfòmasyon Konsènan Inisyativ pou Renovasyon nan Sant Vil la  
Inisyativ Revitalizasyon Anba Lavil la te lanse an 2016 pou akselere epi elaji 
revitalizasyon anba lavil yo ak katye yo nan tout dis rejyon eta a pou sèvi kòm sant 
aktivite epi katalizè pou envestisman. DRI, ke Depatman Eta a avèk asistans Empire 
State Development, Biwo Renouvèlman Kay ak Kominote ak NYSERDA dirije, 
reprezante yon estrateji san parèy ak inovatè "planifye-answit-aji" ki mete ansanm 
planifikasyon estratejik avèk egzekisyon imedyat ak mennen nan anba lavil konpak, 
adapte pou mache ki se engredyan kle nan ede Eta Nouyòk rebati ekonomi li apre 
enpak pandemi COVID-19 la, epitou nan reyalize objektif odasye Eta a nan zafè klima 
gras a pwomosyon itilizasyon transpò piblik ak rediksyon depandans sou machin prive. 
Atravè uit faz yo, DRI a pral bay yon total 900 milyon dola bay 89 kominote atravè chak 
rejyon nan Eta a.  
  
Konsènan Pwogram NY Forward la  
Premye anonse nan kad Bidjè 2022 a, Gouvènè Hochul te kreye pwogram NY Forward 
la pou konstwi sou siksè DRI a. Pwogram nan travay dekonsè ak DRI pou akselere ak 
elaji revitalizasyon sant vil ki pi piti ak riral yo atravè Eta a pou tout kominote yo ka 
benefisye nan efò revitalizasyon Eta a, kèlkeswa gwosè, karaktè, bezwen ak defi yo.  
  
Kominote NY Forward yo soutni pa yon konsiltan planifikasyon pwofesyonèl ak yon ekip 
ekspè ajans Eta k ap dirije pa DOS pou devlope yon Plan Envestisman Estratejik ki gen 
ladann yon seri pwojè transfòmatif, konplemantè epi ki fasil pou egzekite. Pwojè NY 
Forward yo adapte yon fason ki apwopriye pou gwosè chak kominote; pwojè yo ka gen 
ladan renovasyon ak reyamenajman bilding, nouvo konstriksyon oswa kreyasyon nouvo 
espas piblik oswa ki amelyore ak lòt pwojè ki amelyore kalite kiltirèl ak istorik espesifik 
ki defini ak distenge cham ti vil ki defini minisipalite sa yo. Atravè twa faz, pwogram NY 
Forward la pral bay yon total 300 milyon dola bay 60 kominote atravè chak rejyon Eta a.  

